
謝新恩

秦樓不見吹簫女，

空余上苑風光。

粉英金蕊自低昂。

東風惱我，才發一襟香。

瓊窗□原缺夢留殘日，

當年得恨何長！

碧欄干外映垂楊。

暫時相見，如夢懶思量。

又

櫻花落盡階前月，

象床愁倚薰籠。

遠似去年今日，

恨還同。

雙鬟不整雲憔悴，

淚沾紅抹胸。

何處相思苦？

紗窗醉夢中。

又

庭空客散人歸後，

畫堂半掩珠簾。

林風淅淅夜厭厭。

小樓新月，

回首自纖纖。

春光鎮在人空老，

新愁往恨何窮？

金窗力困起還慵。

一聲羌笛，

驚起醉怡容。

又

櫻桃落盡春將困，

秋千架下歸時。

漏暗斜月遲遲，

在花枝。

□□□□□□□

□□□□□〈缺十二字〉

徹曉紗窗下，

待來君不知。

又

冉冉秋光留不住，

滿階紅葉暮。

又是過重陽，

臺榭登臨處，

茱萸香墜。

紫菊氣，

飄庭戶，

晚煙籠細雨。

雝雝新雁咽寒聲，

愁恨年年長相似。

此作品在全世界都属于公有领域，因为作者逝世已经超过100年，且作品于1931年1月1日

之前出版。

